
Yamunanjalih

యమునాఞ్జలిః

హిమధవలహిమాద్రేర్యద్యపి  త్వం ప్రసూతా
ప్రథయసి  యమునే త్వం కాలిమానం జలౌఘైః  ।

కథమిదమితి వేత్తుం న క్షమం తేన గత్వా
త్వదుదయయమునోత్రిర్దేవి   నాసేవి యేన ॥ ౧॥

ఉపలవిషమమార్గేణోత్ప్లుతైస్స్యన్దితం     తే
విహితహసితముచ్చైరుర్మిభిర్మర్మరైశ్చ   ।

తటపథమధి పాన్థీభూయ  పశ్యన్ జలౌఘం
త్వదుదయయమునోత్రిం  గన్తుమేకస్సమర్థః  ॥ ౨॥

తటభువి మహిషాణాం తత్ర తత్రాసితానాం
తతిరపి తవ దృశ్యా భ్రాతృవాహాన్వయానామ్  ।

త్వయి బహుమతిభాజాం స్వామినో నస్స్వసేతి
తవ చ బహుమతానాం భ్రాతృవాహప్రజేతి   ॥ ౩॥

అసితమహిషవృన్దైరాశ్రితానూపదేశైః  
అనుదినమవగాఢైర్గాఢమాలోడ్యమానః   ।

యమభగిని తృషార్తైరేష  పీతావశేషో
భజతి సలిలపూరస్తే ధ్రువం  కాలిమానమ్ ॥ ౪॥

త్వదుపరి పతితానాం పర్వతేభ్యశ్శిలానాం
తవ శుభనవతోయైః  ధావితక్షాలితానామ్ ।

వపుషి ధవలిమానం సూర్యజే లమ్భితానాం
మలముపహరతీవ త్వజ్జలే  కాలిమానమ్ ॥ ౫॥

హరిరపి తవ కృష్ణం  వీక్ష్య తోయం త్వదద్భిః
అసితిమపరిపుష్టిం  కృష్ణవేషేఽభిలష్యన్  ।

శిశురపి మథురాయాం గోకులేఽభూత్ కుమారః
తటమధి తవ వృన్దారణ్య  ఆసీత్ కిశోరః ॥ ౬॥

యమునాఞ్జలిః

శ్రితజనమలజాలక్షాలనైకవ్రతా    త్వం
యమభగిని మదీయం క్షాలయిత్వా మలౌఘమ్ ।

త్వయి నిహితమతేమ గోపవేషస్య విష్ణోః
చరణకమలసేవాం శాశ్వతీం ప్రాపయేథాః  ॥ ౭॥

అధికరతిమవేక్ష్య త్వయ్యతో నన్దసూనోః
తమధిజిగమిషూణాం త్వజ్జలే  మజ్జితానామ్  ।

నయనయుగవిమృష్టైః  కజ్జలైర్వల్లవీనాం  
నియతమధికమాసీర్నీలనీరా పురా త్వమ్ ॥ ౮॥

ఉపజిగమిషవస్తం పర్వతం సర్వసేవ్యం
కథమపి యమునోత్రేః  కేచనాతీవ ధన్యాః ।

ప్రథమపది  హనూమచ్ఛట్టిమాగత్య  దిగ్భ్యః
ఖరనరహయరూఢా వా స్వపద్భ్యాం ప్రయాన్తి  ॥ ౯॥

ఖరకిరణసుతాయాః స్థానముత్పత్తిపూతం
ఖరవరమధిరూఢాః ప్రాతరుత్థాయ  యాన్తి ।

ఖరరిపుపదదాసచ్ఛట్టితః  ప్రస్థితాస్తే 
ఖరకరకులకేతుప్రేయసీచ్ఛద్యతీతాః  ॥ ౧౦॥

ఖరఖురతతిఘాతః కర్కశేనాధ్వనాఽదేః
ఖరవరమధిరూఢాః యే స్వసుస్తం యమస్య ।

ఖరజలయమునోత్రం  యాన్తి తే నైవ  యాన్తి
ఖరవరమధిరూఢాస్తాం దిశం భ్రాతురస్యాః  ॥ ౧౧॥

ప్రథమమనిలసూనోశ్ఛరిగ్రే  సురర్షైః
తదను సరితి సేతుర్యత్ర ఫూలచ్ఛహిరిన్ధే ।

అథ భృశరమణీయో జానకీచ్ఛట్టిరేవ
విలసతి యమునోత్రేరధ్వనిచ్ఛట్టిపఙ్క్తిః    ॥ ౧౨॥

ప్రభవతి  యమునోత్రిం  ప్రాప్తుమేకో  మనుష్యః
ఇతరనరధృతస్సన్ పాదయాత్రాస్వశక్తః   ।

నరమృతనిజకాయస్స్పష్టకౌబేరభోగః
స భవతి యమునాయాః దర్శనాత్ పూర్వమేవ ॥ ౧౩॥

క్వచిదుపలపథేన ప్రసవన్నిర్ఝరీభిః 

క్వచన హిమవృతాః క్వాపి శైలైర్వనాఢ్యైః    ।
హరితహరిదుపాన్తః ప్రాన్త   ఏష ప్రశాన్తః

హరతి ఝటితి కాన్తస్స్వాన్తమాగన్తుకానామ్ ॥ ౧౪॥
విలసతి యమునోత్రీ మన్దిరం  ప్రత్నమేకం

జయతి పవనపుత్రః  పూజ్యమానో యదన్తః ।
నిజగురుతనయాయాః క్షేత్ర ఉత్పత్తిపూతే

నిజగురువరకుణ్డం  రక్షతి ప్రేక్షమాణః  ॥ ౧౫॥
అథ హిమగిరికూటైరావృతే  శాన్తకాన్తే

హిమచయధవలాగ్రస్యాద్రిశ  ‍ృఙ్గస్య  పాదే ।
శిశిరసలిలపూర్ణః  కుణ్డ ఏకో విశాలః

జగతి విదితనామా భాతి సప్తర్షికుణ్డః   ॥ ౧౬॥
హిమశిశిరితతోయోత్పత్య సప్తర్షికుణ్డాత్ 

ప్రవహతి  యమునోత్రేః  పార్శ్వతశ్శీతధారా ।
క్వథితసలిలతప్యత్సూర్యకుణ్డోపకణ్ఠే

మిలతి యమునయా సా తప్తకుణ్డఖవిణ్యా  ॥ ౧౭॥
జయతి యమభగిన్యాః నేత్రముత్క్షిప్తతప్త    -
పయ ఇహ యమునోత్రీ పశ్యదంహోఽవినాశి ।

దినమణితనయా సాప్యాలయే పార్శ్వవర్తి-
న్యనుదినముపయాతైర్వన్ద్యతే   యాత్రివృన్దైః   ॥ ౧౮॥

అపి యది నిజనామ్నా వర్ణతశ్చాపి  కృష్ణా
త్వమివ బహుమతాఽఽసీత్ సా న కృష్ణస్య  పూర్వమ్ ।

అమజదభిమృతత్వం ద్రౌపదీ  సాఽథ తప్త్వా
తప ఇహ యమునోత్రీ ద్రౌపదీకుణ్డపార్శ్వే   ॥ ౧౯॥

ప్రవహసి  యమునోత్రేస్సూర్యజే  స్వచ్ఛతోయా
జనపదమఖిలం నః పావయన్తీ తథాన్తే ।

మిలసి సురతటిన్యా మేలనాద్యత్ర జాతః
సురనరమునిసేవ్యస్తీర్థరాజ  ప్రయాగః  ॥ ౨౦॥

తటమధి మథురాగ్రాదేహలీతి  ప్రసిద్ధం 
వహసి నగరవృన్దం  వారిణా త్వం పునానా ।

హరివిహరణపూతం గోకులం తచ్చ వృన్దా -

వనమపి పరిరభ్య త్వం స్వయం పూయమానా ॥ ౨౧॥
అధికకృషికృతే తే బన్ధనం  కారయిత్వా

నిఖిలమపి చ బన్ధే త్వజ్జలం  పూరయిత్వా ।
అపి తటగమధస్తాదవ్చలం వఞ్చయిత్వా

చరతి కథమధర్మ త్వాం జనశ్శోషయిత్వా ? ॥ ౨౨॥
యమభగిని తథాఽపి త్వం దయామయ్యమీషు

శిశుషు కరుణయార్ద్రా  కాఽపి మాతా యథా వా ।
కృషిఫలమపి భూయః పేయతోయం తథోజ

వితరసి సకలం యత్ జీవనం స్వం విసృజ్య ॥ ౨౩॥
మలసలిలమమేధ్యం త్వయ్యహో పాతయిత్వా

విదధతి హి మహాన్తం భారతీయాః అధర్మమ్ ।
తదపి విషమాణా పూతిదుర్గన్ధజాతం 

వహసి కరుణయా నః పాపినః పావయన్తీ ॥ ౨౪॥
మిహిరదుహితృభూతా సా కలిన్దాత్మజాతా

హిమగిరిసముదేతా పోష్యపుత్రీ హిమాద్రేః  ।
పితృపతిభగినీ శ్రీకృష్ణకేలీసఖీ   హా !

త్యజతి పతిమలవా దేహమాశ్రిత్య  గఙ్గామ్  ॥ ౨౫॥
ఉపశమయితుకామైరుగ్రసంసార  -తాపం

ఉచితముపనతాభిః ప్రోక్షణం  యామునాద్ధిః  ।
ఉతరవితనయాయాః ఉక్తనుత్యా అముష్యాః

ఉరుఫలముపకార్యాః ప్రేక్షణం  తైస్సకృద్  వా ॥ ౨౬॥
ఇతి తరణిసుతాయాః బాలకృష్ణప్రియాయాః 

భవదహనశమన్యాః భక్తిముక్తిప్రదాయాః   ।
కవిమణిరిహ నామ్నా సున్దరశ్చైవ   రాజా

వ్యతనుత యమునాయాస్సున్దరం  స్తోత్రమేతత్  ॥ ౨౭॥
ఇతి శ్రీ ఏస్.సున్దరాజః  విరచితా యమునాఞ్జలిః  సమాప్తా ।
Composed by Shri S. Sundaraja

IAS, Nayapalli, Bhuvaneshwar

